UVEDIMO MELEKE I DŽINE MUSLIMANE U NAŠE DOMOVE!

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s, njegovu časnu porodicu, ashabe i sve sljedbenike.


Braćo moja u Islamu! Prošlog puta smo rekli da je najbolja zaštita za čovjeka direktna veza sa Allahom, dž.š., putem stalnog abdesta, redovnog namaza, te učenja Kur'ana, zikra i dova. A danas ćemo, akobogda, govoriti o tome na koji način Dragi Allah štiti Svoje robove? 

Uzvišeni Allah poručuje: ''Onima koji govore: 'Gospodar naš je Allah' – pa poslije ostanu pri tome – dolaze meleki (i govore): 'Ne bojte se i ne žalostite se, i radujte se Džennetu koji vam je obećan. Mi smo zaštitnici vaši u životu na ovome svijetu, a i na onome...' '' (Fussilet, 30-31.)

Dakle, kao rezultat stalnog ibadeta, a u svrhu zaštite, Uzvišeni Allah vjernicima šalje meleke, koji donose mir u njihova srca i što je jako važno, donose mir i u njihove domove. Ali, to nije sve. Tamo gdje borave meleki, borave i drugi dragi (nevidljivi) gosti.
O tome je Jezid b. Džabir, r.a., rekao: ''Na plafonu svake muslimanske kuće žive džini muslimani. Kada se postavi ručak, oni se spuste i ručaju zajedno sa ukućanima, i kada se postavi večera, oni se spuste i večeraju zajedno sa ukućanima. Allah, dž.š., preko tih džina štiti muslimane od drugih džina (šejtana).''

Prema tome, braćo moja! Ako želimo da u našim domovima vlada mir, onda putem ibadeta otvorimo vrata melekima i džinima muslimanima! A ako to ne učinimo, onda znajte da će naše domove nastaniti šejtani, a to znači, nemir i problemi. 

S tim u vezi, vrlo je važno da znamo da postoje i ona djela koja istjeruju meleke i džine muslimane iz kuća. Tim povodom ćemo se mi danas, akobogda, upoznati sa tim djelima.

Poslanik, a.s., je rekao: ''Džibril, a.s., mi je došao i kazao: 'Dolazio sam ti jučer, ali nisam ti mogao ući u kuću zato što je na vratima stajala statua (kip), unutra je bio zastor na kojem su bile naslikane figure i u kući je bio pas. Stoga naredi da se statui skine glava, kako bi ona ličila na panj drveta, da se zastor isiječe i od njega naprave dva dušeka i da se pas otjera vani.'' (Ebu Davud, Nesa'i, Tirmizi i Ibn Hibban)


Braćo! Ne mora da znači da je, sve ono što Zapad kaže da je moderno, automatski i dobro. Zapad se nalazi u duhovnoj krizi, i zato ljudi masovno traže spas ili u Islamu ili u budizmu. Oni što traže spas u budizmu, ubacuju u svoje kuće statue Bude, što su, nažalost, učinili i neki muslimani, jer je to moderno. Ustvari, oni su počinili širk. Zato vas pozivam, izbacite Bude i druge statue iz svojih kuća ili im otkinite glave! Što se tiče dječijih igračaka, one se ne ubrajaju u kipove, ali i njihov broj treba svesti na minimum, zato što ih šejtani vole.

Što se tiče slika, trebamo znati da slike sa nacrtanim likovima ljudi ili životinja predstavljaju širk, te da je zbog toga njihovo držanje u kući – haram. Nasuprot tome, nacrtane slike prirode ili pejzaža su dozvoljene za držanje.

S druge strane, fotografije ukućana ili rodbine su dozvoljene za držanje, ali je i njih, zbog utjecaja šejtana, bolje držati u albumu. Nasuprot tome, fotografije osoba koje su predmet obožavanja, zatim osoba koje su nevjernici ili pozivaju na grijeh, kao što su mnogi pjevači ili glumci, su haram za držanje. Zato vas molim, poskidajte haram-slike sa svojih zidova!
Treća stvar, koju Poslanik, a.s., spominje u hadisu jeste držanje psa u kući. Nažalost, veliki broj ''modernih'' muslimana drži pse u kući. To je jako opasno iz više razloga i zato vas pozivam, ako neko od vas ima u svojoj kući psa, izbacite ga! 
Zašto je opasno držati psa u kući? Zato što je pas nečist i što svojom slinom širi po kući nečistoću i bakterije, koje vrlo često mogu biti i smrtonosne. Posebno je opasno držati crnog psa, jer po riječima Poslanika, a.s.: ''Crni pas je šejtan.'' (Muslim)

Također vam preporučujem, nemojte čak ni vani držati psa, jer se ne isplati, osim ako imate dva opravdana razloga. O tome Poslanik, a.s., kaže: ''Ko god drži psa, osim ako to nije lovački ili pas-čuvar stoke i usjeva, svakog dana mu se briše po jedan kirat sevapa.'' (Muttefekun alejhi) A braćo moja, kirat je velik kao brdo Uhud. (Buhari)
A osim navedenih razloga postoji još jedan razlog zbog kojeg meleki i džini muslimani ne žele da uđu u naše kuće, a to je puštanje šejtana da jedu i spavaju sa nama, te da se slobodno šetaju po kući. Kako ćemo šejtane spriječiti u tome? Vrlo lahko. Pri ulasku u kuću i prije jela ćemo proučiti bismillu, zatim nepojedenu hranu ćemo poklopiti a prljavo suđe skloniti, i povest ćemo računa o čistoći naše kuće.
S tim u vezi, moramo još znati i to da u našoj kući postoji jedno mjesto iz kojeg ne možemo istjerati šejtana, zato što je to njegovo prirodno mjesto boravka, a koje smo mi, eto, ugradili u naše domove, a to je WC. No, ni to nije problem. I u WC-u možemo biti zaštićeni. Poslanik, a.s., je rekao: ''Vaši WC-i su nastanjeni, pa ako neko od vas bude htio da u njih uđe, neka prouči: 'Gospodaru moj, utječem se Tebi od svake nečisti i nečistoće.' '' (Nesa'i i Ibn Madže, a slično prenose i Ibn Hibban, Buharija i Muslim)

Braćo moja! Poklonimo se našem Gospodaru! Uvedimo meleke i džine muslimane u naše domove! A pobacajmo hamajlije i i otjerajmo šejtane od sebe i iz naših domova!
Gospodaru naš, uputi nas na Pravi Put i na tom putu učvrsti naša srca i naše korake. Amin.
